
Musiqa ta’limini xalqimizning milliy merosi, an’ana va urf- odatlari bilan uzviy 

uyg‘unlikda bog‘lab tashkil etish zamonamizning muhim talablaridan biridir. 

Chunki musiqa ta’limi jarayonini folklor va xalq qo‘shiqlari, dostonlar, lapar kabi 

milliy meros durdonalaridan foydalanib tashkil etish xalqimzning uzoq o‘tmishdan 

meros bo‘lib kelayotgan an’analari, urf-odat va milliy madaniyat namunalarini 

saqlab qolish hamda boyitishga da’vat etadi. Shu bilan bir qatorda, ta’limni milliy 

taraqqiyotining o‘ta muhim omili sifatida yoshlarni boshqa xalqlarning tarixi va 

madaniyatini hurmat qilishga yo‘naltiradi, yangi tarbiya tizimining amalga oshirib 

borish va ta’lim jarayonining samaradorligini ta’minlash imkonini berdi. 

Bugungi kunda yoshlarni tarbiyalash borasidagi ijtimoiy buyurtmalar o‘ziga xos 

xususiyatlarga ega bo‘lib ta’lim-tarbiya beruvchi muassasalar zimmasiga muayyan 

vazifalarni yuklamoqda. Ana shunday vazifalar sirrasiga kiruvchi ta’lim-tarbiya 

masalalariga misol tariqasida – musiqa ta’limida folklor qo‘shiqlarini o‘rgatish, 

o‘quvchilarga milliy musiqiy meros haqida kengroq tushuncha berish, xususan, 

milliy musiqamizning o‘ziga xos xususiyatlari, ularning mazmun-mohiyatida ilgari 

surilgan milliylik g‘oyalari to‘g‘risida nazariy ma’lumotlar berish, o‘tmishda 

xalqimiz tomonidan kuylab kelingan folklor qo‘shiqlarini ijro etish layoqatini hosil 

qilish, ijrochilik malakalarini boytish va ko‘nikmalarni shakllantirishdan iborat 

ekanligini aytish mumkin. 

Musiqa ta’limida folklor qo‘shiqlari vositasida o‘quvchilarni milliy ruhda 

tarbiyalash, ularning ma’naviy dunyosini boyitish beqiyosdir. Zero, folklor 

qo‘shiqlarining mazmun-mohiyatida, birinchi navbatda, shaxs kamolotini 

ta’minlashga xizmat qiluvchi ma’naviy– ahloqiy qarashlar, o‘ziga xos milliy g‘oya, 

tafakkurni boyituvchi mazmundorlik mujassamlashgan bo‘lib muhim tarbiyaviy 

ahamiyatga egadir. Folklor qo‘shiqlari shunisi bilan ahamiyatliki, ular mazmunida 

yoshi ulug‘lar, ota–onalarning hurmatlarini saqlash, qarindosh–urug‘, qo‘ni- 

qo‘shnilar, do‘stlar bilan samimiy munosabatda bo‘lish, ularga g‘amxo‘rlik, 

mehribonlik bilan yondashish, mehr–oqibat ko‘rsatish, quvonchu tashvishlariga 

yaqindan turib sherik bo‘lish, dillariga ozor yetkazmaslik kabi g‘oyalar ilgari 

surilgan. Ayrim qo‘shiqlarning hazil-mutoyiba shaklida kuylanishi zamirida esa 

dehqonning sifatli mehnat qilishi va natijada mo‘l hosil olish mumkinligi 

ifodalanadi. Shunday qo‘shiqqa misol “Oshpaz qo‘shig‘ini” aytish mumkin. Bu 

qo‘shiq haqida professor O‘.Toshmatov quyidagicha izoh beradi: “Odatda, mehnat 

jarayonida tushlik cho‘zilib ketmasligi uchun yegulik bevosita dalaga keltirilgan. Bu 

qo‘shiqda oshpaz ayol va dehqonlarning hazil-mutoyibasi, o‘zaro tanqidlari orqali 

yerni haydash, don sepnsh jarayonlari tasvirlanadi. Dehqonlarning qorinlari 

ochligidan shikoyatlariga javob sifatida oshpaz ayolning yerni chuqurroq, haydash, 

donni sifatliroq sepish lozimligini uqtirishi, mehnatda sabr-qanoat va sifat hosilning 

takdirini belgilashi kuylanadi. Qushiq, sozandalar ansambli jo‘rligda yakkaxon 

(oshpaz ayol) va erkaklar guruhi (dehqonlar) aytishuvi shaklida ijro etiladi”. 

Darhaqiqat, muallif mazkur qo‘shiq haqida juda to‘g‘ri fikrni bayon etgan. 

Qo‘shiqning birinchi bandi chaqiriq, harakatga undash ma’nosinida ifodalanganligi 

bilan o‘ziga xos ma’no, mazmun va xususiyatga egadir. 

Ma’lumki, qadimgi ajdodlarimiz ob-havo o‘zgarishlarini dov- daraxtlarning 

holatiga, hayvon va parrandalarning xulq-atvoriga qarab aniqlashga harakat qilgan. 

Masalan, yog‘ingarchilik me’yorini turnaning baland yoki past uchishiga qarab 

aniqlagan, ob-havoning issiq yoki salqin kelishini esa turnalarning qishlagani qolish 

yoki qolmasligiga qarab aytib bera olganlar. Bu jihatlarni “Turna keldi” qo‘shig‘ida 

ko‘ramiz: 

Turna desam, turimli, Turna o‘zi ko‘rumli, 

Kentalaga qo‘nimli. Usti qora, bo‘yni — oq. 

Turnalar uchsa pastlab, Turna uchsa balandlab, 

Rizqing kelar unumli. Yil keladi, qurumsoq. 

Turna tillo tarozi, Obu-havoga qozi. 

Turna qolsa yurtingga, Salqin keladi yozi. 

Qo‘shiq musiqa cholg‘ularisiz ijro etilsa-da, ijro davomida turnalarning 

sayrashiga takdid qiluvchi tovushlar sadolanib turadi. 

Folklor qo‘shiqlari so‘z va ohangning o‘zaro uyg‘unlashuvi bilan mchiroyli va 

yoqimli ijro etiladi. So‘z va ohang yordamida ifoda etilgan o‘git, pand–nasihat 

shaxsning psixologik xususiyatlariga bog‘liq holda kechadi va tez qabul qilinadi. 

Folklor qo‘shiqlarining so‘zi va ohangi unchalik murakkab emasligi barchaga 

ma’lum. Shu bois qo‘shiqning mazmun- mohiyatini anglash, so‘zning ifodaviy 

vositasi, mazmunini oson tushunish shaxsni estetik his–tuyg‘ularini tarbiyalashga, 

voyelikka nisbatan mas’uliyatli yondashuv ko‘nikmalarini hosil qiladi. 

Shu o‘rinda haqli savollar tug‘iladi, ya’ni, umumiy o‘rta ta’lim maktablari 

o‘quvchilarining folklor qo‘shiqlari haqidagi bilimi qay darajada?, ular musiqa 

darslari jarayonida qaysi folklor qo‘shiqlarini kuylamoqda?, ularning folklor 

qo‘shiqlarigi nisbatan qiziqishi qanday?, musiqa darsligida folklor qo‘shiqlari 

bo‘yicha materiallar yetarlicha berilganmi?. Tabiiyki, bu savollarga atroflicha javob 

olish uchun ilmiy-tadqiqot ishlarini amalga oshirish kerak bo‘ladi. Lekin aytish 

mumkinki folklor qo‘shiqlarini maktab o‘quvchilariga o‘rgatishda jiddiy 

kamchiliklar mavjud. Kamchiliklar o‘rnini to‘ldirib borish uchun: 

– folklor qo‘shiqlari namunalarini umumiy o‘rta ta’lim maktablarining musiqiy 

ta’lim-tarbiyaga tizimiga ko‘proq kiritish; 

– tarbiyaviy ahamiyat katta bo‘lgan folklor qo‘shiqlarini nota yozuvli namunalarini 

alohida to‘plam shaklida chop ettirish; 

– folklor qo‘shiqlarining taniqli hofizlar, xonandalar, ijodiy dastalar ijro etgan audio 

yozuvlarini musiqiy ta’lim jarayonini keng tadbiq etish; 

– maktab o‘quvchilari folklor qo‘shiqlari, maqomlarni o‘rganishni uchun maxsus 

to‘garaklar tashkil etish; 

– Oliy ta’lim tizimi musiqa ta’lim yo‘nalishi o‘quv rejasiga folklor qo‘shiqlari fanini 

kiritish maqsadga muvofiq. 

Xulosa qilib aytganda, an’anaviy ijrochilik namunalari sifatida xalq o‘rtasida keng 

tarqalgan, abadiy voqelikka mansub ijod va san’at deb baholanayotgan folklor 

qo‘shiqlaridan yoshlar ta’lim-tarbiyasida keng foydalanish maqsada muvofiqdir. 

